
NYERAH: Nor Yati (kiba) enggau Residen Sri Aman, Mahra Salleh (tengah), datai ngagai pengerami
nyuaka projek KAM ti diatur ba SK Nanga Tebat di Lubok Antu, kemari.

KUCHING: Bisi tujuh rumah panjai, sebuah primari enggau sebuah kolej vokasional ba pelilih menua Lubok
Antu sereta Betong nerima penguntung ari Projek Kampung Angkat MADANI (KAM) ti dipejalaika Opis
Akauntan Menua Malaysia (JANM).

Pengerami nyuaka projek nya dipenyadi Akauntan Menua Malaysia Nor Yati Ahmad ti diatur ba  Sekolah
Kebangsaan (SK) Nanga Tebat, Lubok Antu.

"Projek KAM ti berengkah dipejalaika ba bulan Mac 2024, tuju ia kena nambahka pemanah perengka guna
pugu enggau ngaduka baru infrastruktur ba kandang menua pesisir seraya ngurangka bida menua pesisir
enggau mengeri," ku penerang JANM.

Kelimpah ari SK Nanga Tebat, penerima projek tu nyengkaum Kolej Vokasional Betong enggau rumah
panjai iya nya Rumah Entebang, Nanga Belaie; Rumah Liman Legan, Nanga Entalau; Rumah Gaerddrick,
Lidong Asal; Rumah Jabu, Nanga Tebat; Rumah Jelanie, Nanga Darai; Rumah Mulok, Nanga Kujuh; enggau
Rumah Unya, Jambu Lalang.

Projek tu bekaul enggau pengawa ngaduka baru tauka ngemanahka baka masang lampu solar, pam ai,
nyeruri perabung enggau ngaga pagar sereta perengka guna lumba enggau main ba sekula enggau kolej
vokasional nya.

Nor Yati lebuh bejaku ba pengerami nya ngenang pemesai guna kerejasama entara mayuh bengkah agensi
perintah ba pengawa mutarka penanggul infrastruktur ba kandang menua pesisir enggau muji pemujur
projek nya ti nyapai pemansang ti manah.

Tuju program tu mega kena ngangkatka kualiti idup peranak menua pesisir, ngenegapka ekonomi lokal
enggau nentuka akses perengka guna pugu baka ai, kuasa karan enggau jalai ti lebih meruan.

